
ABSTRAK 
PENGETAHUAN PEDAGOGI KONTEN GURU SAINS SEKOLAH RENDAH 

LUAR BANDAR PANTAI TIMUR NEGERI SABAH: SATU KAJIAN KES 
 

Kajian ini bertujuan untuk mengkonsepsi PCK sains guru sains yang dikaji yang 
mengajar di sekolah rendah luar bandar pantai timur negeri Sabah. Kajian ini 
dijalankan untuk menjawab soalan (a) bagaimanakah guru sains novis mengajar 
dengan berkesan, (b) bagaimanakah guru sains bukan opsyen sains 
berpengalaman mengajar dengan berkesan, dan (c) bagaimanakah guru opsyen 
sains mengajar dengan berkesan. Kajian ini telah menggunakan kaedah kajian 
secara kualitatif dan menggunakan reka bentuk kajian kes. Seramai enam orang 
kes telah dipilih menggunakan persampelan bertujuan. Data kajian diperoleh 
melalui kaedah pemerhatian tanpa ikut serta, temu bual semi berstruktur dan 
rekod dokumentasi. Data telah dianalisis menggunakan kaedah membanding beza 
untuk membentuk subtema dan tema yang lebih luas. Hasil kajian menunjukkan 
bahawa guru novis adalah bergantung kepada aktiviti dan contoh representasi 
yang terdapat dalam buku rujukan sains. Guru sains bukan opsyen sains 
berpengalaman menggunakan contoh aktiviti dalam buku teks sains dan contoh 
aktiviti lain yang difikirkan sesuai dari buku rujukan sains. Guru sains opsyen sains 
berpengalaman menggunakan pelbagai aktiviti dan representasi di luar daripada 
buku teks dan berdasarkan pengalaman guru. Ketiga-tiga kategori guru 
mempunyai konsepsi bahawa tujuan pengajaran sains adalah untuk mencapai 
objektif pembelajaran sains dalam HSP dan untuk tujuan peperiksaan; mempunyai 
pengetahuan bahawa SP, HSP dan buku teks sains adalah dokumen rasmi panduan 
melaksanakan kurikulum sains; menggunakan penilaian secara lisan dan bertulis 
daripada buku rujukan sains untuk menguji ingatan pelajar; pengetahuan tentang 
pelajar dari aspek pedagogikal; dan pengetahuan tentang sumber pengajaran 
sains.   

ABSTRACT 
 

The aim of this research is to conceptualize rural primary schools science teachers’ 
PCK.  This research is seeks to anwer these questions: (a) how do novice science 
teachers teach science effectively, (b) how do non optionist experience science 
teacher teach science effectively (c) how do an optionist experience science 
teacher teach science effectively. This research employed qualitative research 
methodolgy with case study research design. Six cases were chosen using a non 
purposeful sampling design. Datas were collected using non participant 
observation, semi-structured interview and documents. Datas then analyzed using 
constant comparative method searching for subtheme and   theme. Elemens of 
PCK for each PCK component were identified. Novice teachers adopted activites 
and representation taken from science reference books, non optionist and 
experience science teacher adopted activities from science text book and science 
reference books. An optionist and experience science teacher adopted activities 
outside the science text book and use effective activities based on their experience. 
All categories of teachers conceptualized the purpose of teaching science as to 
achieve lesson objectives  in the HSP and for examination purposes; knew about 
SP, HSP and science text book as a curriculum implementation guidelines; use oral 
and written test type of assessments; knowledge of students from pedagogical 
perspectives; and knowldege of other teaching resources.   

BAB 1 
 

PENGENALAN 
 
 

1.1 Pendahuluan 
Bab ini akan membincangkan tentang latar belakang kajian, masalah kajian, 
kerangka konsepsual kajian  dan soalan kajian serta justifikasi kajian ini dijalankan. 
Latar kajian belakang pula akan membincangkan dengan ringkas tentang wawasan 
2020 dan kaitannya dengan pendidikan sains, kurikulum sains sekolah rendah, 
pendidikan di negeri Sabah dan konsepsi pengetahuan pedagogi konten atau 
pedagogical content knowledge (PCK). 
 
1.2 Latar Belakang Kajian 
1.2.1 Wawasan Negara Malaysia : Wawasan 2020 
Wawasan 2020 adalah satu visi negara Malaysia untuk mencapai status negara 
maju berasaskan perindustrian dengan mengikut acuan sendiri pada tahun 2020. 
Di samping itu, negara Malaysia juga berhasrat untuk membina masyarakat yang 
berpengetahuan dari segi sains dan teknologi, mengamalkan hidup berasaskan 
sains dan teknologi, maju dan berpandangan jauh, serta berkeupayaan untuk 
memberi sumbangan kepada ketamadunan sains dan teknologi dunia (Mahathir 
Mohamad, 1991).   
  

Sistem pendidikan sains negara memainkan peranan penting untuk 
menjayakan wawasan ini. Pada tahun 2003, kementerian pendidikan Malaysia 
(KPM) telah mengilhamkan falsafah pendidikan sains negara (FPSN) dan misi 
pendidikan sains negara. FPSN dan misi pendidikan sains bertujuan untuk 
memastikan pendidikan sains di sekolah berada pada landasan yang betul untuk 
mencapai cita-cita tersebut (PPK, 2003).  

 
Selaras dengan hasrat di atas, strategi pelaksanaan pendidikan sains di 

sekolah rendah dan menengah haruslah sentiasa  diperbaharui dan diubahsuai 
mengikut keperluan dan kehendak perkembangan semasa yang berlaku sama ada 


